
Rishigautamaprokta Mahadevarchana Mahima

ఋషిగౌతమప్రోక్తా  మహాదేవార్చనమహిమా

శివలిఙ్గార్చనధ్యానశస్త్రేణాతిశితేన   తు ।
సంసారపాశవిచ్ఛేదో భవతీత్యవగమ్యతామ్ ॥ ౧॥
సంసారసాగరే తావత్ భయం భవతి సర్వథా ।
యావన్నారాధితో దేవో మహాదేవో భవః ప్రభుః  ॥ ౨॥
యస్తు దేవో మహాదేవః సర్వదేవశిఖామణిః ।
తన్నామస్మరణోద్యోగేఽప్యఘరాశిలయో భవేత్ ॥ ౩॥
శ్రీమహాదేవనామాని  స్మర్తవ్యానీతి యస్య ధీః ।
తస్య పాపాచలాద్భీతిః కదాపి న భవిష్యతి ॥ ౪॥
మహాదేవార్చనే బుద్ధిః  తావన్నైవోపజాయతే  ।
యావన్నాఘకులధ్వాన్తవిలయః శఙ్కరః స్మృతః ॥ ౫॥
శఙ్కరస్మరణాకారప్రభాకరకరాదృతే  ।
చిత్తపాపాన్ధకారస్య  విలయో న భవేత ధ్రువమ్  ॥ ౬॥
శ్రీమహాదేవభక్తానాం  భవబన్ధభయం  కుతః ।
భవస్మరణమాత్రేణ  భవరాశిర్వినశ్యతి ॥ ౭॥
భవగాఢాన్ధకారోఽపి  మహామోహప్రదః  సదా ।
తద్భక్తిభానుమాలోక్య స్వత ఏవ వినశ్యతి ॥ ౮॥
దివాభీతనిభం యత్తు భయం సంసారలక్షణమ్ ।
తన్మహేశార్చనాకారసూరే దృష్టే వినశ్యతి ॥ ౯॥
మహాదేవప్రసాదస్తు  సహసా జాయతేఽపి న ।
తజ్జ్ఞానే  సతి సంసారభయమేవ న జాయతే ॥ ౧౦॥
మహాదేవం సకృద్వాఽపి యః స్మరేత్ భస్మభూషణః ।
తత్పాదదర్శనేనాపి న సంసారమహాభయమ్ ॥ ౧౧॥

మహాదేవార్చనే భక్తిః సహసా నోపజాయతే ।
సా చేజ్జాతా  తతో దుఃఖం కాలాదపి న జాయతే ॥ ౧౨॥
మహాదేవాభిధానాని సుధాధారానిభాని యః ।
శ‍ృణోతి తత్కులస్యాపి న సంసారభయం భవేత్ ॥ ౧౩॥
మహాదేవాభిధానేన శ్రుతేనాపి  స్మృతేన వా ।
సంసారసాగరాపారతరిణాఽపి తరన్తి తే ॥ ౧౪॥
మహాదేవం సకృత్ ధ్యాత్వా స్మృత్వా తన్నామ సాదరమ్ ।
సమ్భారనాగరం తీర్త్వా ప్రయాన్తి  శివమ దరమ్ ॥ ౧౫॥
భాగ్యవన్తో మహాదేవనామరూపాం సుధాం ముహుః ।
స్మృత్వా కర్ణపుటైః   పీత్వా స్తన్యాని పిబన్తి హి ॥ ౧౬॥
భక్యా కర్ణసువర్ణపాత్రగమహాదేవాభిధానామృతం  

పీత్వా తిష్ఠ గరిష్ఠనిష్ఠురవచోచీచీప్రపఞ్చైరలమ్     ।
తేనైవాశు  వరిష్ఠతాం  వ్రజ  పునః సంసారఘోరార్ణవం

వ్యాకీర్ణామివ  కర్ణధారవరతాం  ప్రాప్య  త్వయా సత్వరమ్ ॥ ౧౭॥
మహాదేవాభిధానేన నిధానేన పరం ధనీ ।
తద్ధనం  సావధానేన సాధుభిర్ధ్యాయతే  హృది ॥ ౧౮॥
మహాదేవాభిధానస్య ధ్వనిమధ్వని సాధవః ।
సుధాధునీమివ ప్రాప్య  సానన్దం  ప్రాప్నువన్తి  హి ॥ ౧౯॥
మహాదేవాభిధానేన మహానన్దసమృద్ధయః   ।
వృద్ధిం  ప్రయాన్తి  తాసాం తు పరమానన్దసన్నిభాః  ॥ ౨౦॥
మహాదేవం ముహుర్ధ్యాత్వా  సకృద్వా పుణ్యకోటిభిః ।
పుణ్యరాశిమనుప్రాప్య  పుణ్యవానేవ జాయతే ॥ ౨౧॥
పాపఘోరాబ్ధిమగ్నానాం  క్షణాత్ తరణకారణమ్ ।
మహాదేవభిధానం హి మహాపత్తారకం పరమ్ ॥ ౨౨॥
మహాదేవాభిధారూపమమృతం శివనిర్మితమ్ ।
సంసారోస్మరాపారవిషయశివినాశకమ్ ॥ ౨౩॥
సంసారసాగరే ఘోరే మగ్నో భగ్నమనోరథః ।
అనాథనాథం న కథం విశ్వనాథమహం భజే ॥ ౨౪॥

ఇదం దృష్టం  శివస్థానే  పాపనాశాయ జాయతే ।
పాపఘోరాబ్ధిమమగ్నానాం  క్షణాత్ తరణకారణమ్ ॥ ౨౫॥
ఇతోఽప్యత్యుత్తమం లిఙ్గం  లిఙ్గం  తీర్థేశ్వరాభిధమ్  ।
ఇతోఽప్యత్యుత్తమం లిఙ్గం  మణ్డలేఽస్మిన్  న దృశ్యతే ॥ ౨౬॥
తత్రాద్య  గత్వా తీర్థేశః  పూజనీయః ప్రయత్నతః  ।
సోమత్రయోదశీ  సేయం పాతార్ద్రాసంయుతా  తథా ॥ ౨౭॥
॥ ఇతి శివరహస్యాన్తర్గతే  ఋషిగౌతమప్రోక్తా  మహాదేవార్చనమహిమా సమ్పూర్ణా ॥
- ॥ శ్రీశివరహస్యమ్  ।హరాఖ్యః తృతీయాంశః ।పూర్వార్ధమ్  । అధ్యాయః ౩౬। ౧౭-
౪౯ ॥

